
Samþykktir 

CRUISE ICELAND 
1. HEITI OG HEIMILI 

Samtökin heita Cruise Iceland, skammstafað C.I. 

Heimili félagsins, varnarþing og skrifstofa er í Reykjavík.  Heimilt er að reka útibú eða skrifstofur 
annars staðar innanlands eða uta. 

 

2. MEGINHLUTVERK OG FRAMTÍÐARSÝN 

Meginmarkmið, hlutverk, gildi og stefna. 

Hvað er Cruise Iceland? 

Cruise Iceland eru hagsmunasamtök íslenskra hafna, ferðaþjónustuaðila, 
umboðsmanna skipafélaga og annarra sem hagsmuna hafa af komum 
skemmtiferðaskipa til Íslands.  Saman vinna samtökin að upplýsingagjöf um 
skemmtiferðaskipa áfangastaðinn Ísland, til innlendra og erlendra hagsmunaaðila. 

Hlutverk. 

Hlutverk Cruise Iceland er að stuðla að sjálfbærum vexti greinarinnar með virðisaukningu 
fyrir alla hagsmunaaðila og gæta hagsmuna greinarinnar 

Framtíðarsýn. 

Framtíðarsýn Cruise Iceland er að áfram verði Ísland eftirsóknarverður og 
umhverfisvænn áfangastaður skemmtiferðaskipa í sátt við íslenska hagsmunaaðila. 

 

Stefnuáherslur. 

Stuðla að styrkingu innviða svo þeir séu í stakk búnir til að taka á móti farþegum og 
skipum á sjálfbæran hátt. 

• Tryggja að Ísland verði áfram eftirsóknarverður áfangastaður skemmtiferðaskipa. 
• Bæta upplýsingagjöf til innlendra og erlendra hagsmunaaðila. 
• Stuðla að því að gera Ísland að umhverfisvænum áfangastað. 
• Halda úti öflugri vefsíðu www. cruiseiceland.com 

 

3. AÐILD OG SKILYRÐI AÐILDAR 
Aðilar að C.I. geta orðið fyrirtæki, einstaklingar og sjálfstæðir atvinnurekendur sem starfa 
í þjónustuiðnaði við skemmtiskip eða skyldum greinum og allir þeir aðilar sem á einhvern 
hátt að málefnum skemmtiskipa koma. 
 
 
 

4. UMSÓKN UM AÐILD 
Inntökubeiðni í C.I. skal vera skrifleg og sendast á formann, varaformann eða 
framkvæmdastjóra CI. Með inntökubeiðni skulu fylgja upplýsingar um þann aðila sem 



 

2 Samþykktir Cruise Iceland, endurskoðaðar 2024 

sækir um, stjórn, stjórnendur, starfssvið, og fleira sem stjórnin telur nauðsynlegt að fá 
upplýsingar um. Telst inntökubeiðni samþykkt ef meirihluti stjórnar samþykkir hana og 
tekur aðild þá þegar gildi.  Áfrýja má til félagsfundar afgreiðslu stjórnar á inntökubeiðni. 
 

5. ÚRSÖGN EÐA BROTTVIKNING 
Úrsögn úr samtökunum skal vera skrifleg og sendast stjórn. Úrsögn skal miðast við 
áramót og tilkynnt með minnst sex mánaða fyrirvara.  
 
Brjóti félagsaðili gegn samþykktum þessum, reglum eða fundarsamþykktum er stjórn 
C.I. heimilt að víkja viðkomandi úr samtökunum enda hafi félagsaðila verið gefinn kostur 
á að koma sjónarmiðum sínum á framfæri. Áfrýja má til félagsfundar afgreiðslu stjórnar á 
brottvikningu.  
 
Úrsögn eða brottvikning leysir félagsaðila ekki undan greiðslu áfallinna árgjalda eða 
annarra skulda eða ábyrgða sem á honum hvílir.  
 
Félagsaðila sem segir sig úr samtökunum eða er vikið úr þeim getur ekki eignast kröfur af 
neinu tagi á hendur C.I. í kjölfar úrsagnar eða brottvikningar. 

 
6. AÐALFUNDUR 

 
Aðalfundur hefur æðsta vald í málefnum C.I. Aðalfund skal halda fyrir lok maímánaðar ár 
hvert og skal til hans boða með minnst fjögurra vikna fyrirvara með tilkynningu til félaga. 
 
Rétt til setu á aðalfundi með málfrelsi og tillögurétt eiga stjórnendur aðildarfyrirtækjanna 
og aðrir félagar.  
 
Aðalfundur er lögmætur ef löglega hefur verið til hans boðað án tillits til fundarsóknar 
nema öðruvísi sé ákveðið í samþykktum þessum.  
 
Einfaldur meirihluti atkvæða ræður úrslitum í öllum málum, nema öðruvísi sé ákveðið í 
samþykktum þessum. Atkvæðagreiðsla skal vera skrifleg ef 1/5 hluti fundarmanna krefst 
þess.  
 
Á dagskrá aðalfundar skal m.a. vera:  
 
1. Kosning fundarstjóra.  
2. Skýrsla stjórnar fyrir liðið starfsár. 
3. Reikningar samtakanna fyrir næstliðið reiknisár kynntir.  
4. Tillaga stjórnar um fjárhagsáætlun fyrir næsta starfsár kynnt.  
5. Breytingar á samþykktum félagsins enda séu þær kynntar í fundarboði.  
6. Kosning stjórnar.  
7. Kosning löggilts endurskoðanda.  
8. Árgjald næsta árs.  
9. Umræður og atkvæðagreiðsla um önnur mál. 
 

7. FÉLAGSFUNDIR 
Lögmætir félagsfundir hafa æðsta vald milli aðalfunda í öllum málefnum C.I. innan þeirra 
marka sem samþykktir þessa setja.  
 
Fundur er lögmætur ef löglega er til hans boðað án tillits til fundarsóknar.  

Félagsfundi skal halda þegar stjórn C.I. þykir við þurfa, eða ef félagsaðilar sem fara með 
minnst 1/5 hluta atkvæða óska þess. Ósk um félagsfund skal senda stjórn C.I. og ber 
henni þá að boða til félagsfundar með tryggilegum hætti án tafar, en þó með minnst 
þriggja daga fyrirvara, nema sérstaklega standi á.  
 
Í fundarboði skal stuttlega getið þeirra mála sem taka skal fyrir á fundinum. Ályktunum 
um mál sem ekki er getið í fundarboði skal vísa til stjórnar.  
 
Hverjum fundi stýrir formaður stjórnar eða kjörinn fundarstjóri. Hann skal kynna sér í 
fundarbyrjun hvort löglega er til fundarins boðað og úrskurða þar um. Hann velur 
fundarritara úr hópi fundarmanna. Fundarstjóri skal stjórna atkvæðagreiðslu og annarri 
málsmeðferð. Atkvæðagreiðsla skal vera skrifleg ef 1/5 hluti atkvæðisbærra 
fundarmanna krefst þess. Einfaldur meirihluti ræður úrslitum í öllum málum öðrum en 
þeim sem samþykktir þessar kveða á um.  
 
Í fundargerðum skulu koma fram allar samþykktir félagsfunda og stutt skýrsla um annað 
það sem gerist á félagsfundum. Fundargerð skal undirrituð af fundarstjóra og 
fundarritara og telst hún að þessum formsatriðum uppfylltum fullt sönnunargagn þess 
sem fram fór á fundinum. 
 

8. ATKVÆÐAMAGN 
Á aðalfundi og öðrum félagsfundum hefur hver félagsaðili atkvæðamagn í hlutfalli við 
greitt félagsgjald fyrir næstliðið ár. Skal honum send tilkynning þar um fyrir stjórnarkjör 
sem fram fer í tengslum við aðalfund ár hvert og gildir það atkvæðamagn fyrir hvern og 
einn félagsaðila til næsta stjórnarkjörs að ári.  
 
Hverjum heilum 1000 (eittþúsund) krónum í greiddum félagsgjöldum fylgir eitt atkvæði. 
Greiðslur eldri árgjaldsskulda reiknast ekki til atkvæða.  
 
Félagsaðilar skulu að jafnaði fela eigin framkvæmdastjórum eða stjórnarmönnum að fara 
með umboð sitt á félagsfundum, en heimilt er að fela umboðið öðrum. Umboð skal vera 
skriflegt. 
 

9. STJÓRN OG STJÓRNARKJÖR 
Á aðalfundi skal kjósa fimm manna stjórn C.I. ásamt fimm varamönnum fyrir hvern og 
einn stjórnarmann. 
 
Félagssaðilar skulu í síðasta lagi viku fyrir stjórnarfund tilkynna formanni stjórnar C.I. um 
að þeir hyggist bjóða sig fram til stjórnarsetu. Í þessari tilkynningu skal koma fram fullt 
nafn þess aðila sem býður sig fram til stjórnar og einnig fullt nafn varamanns sem tekur 
sæti aðalmanns ef hann forfallast.  
 
Kjörgengir eru fulltrúar allra félagsaðila að C.I. og er kjör ekki bundið við þær tilnefningar 
sem borist hafa. Kosning fer þannig fram að rita skal á atkvæðaseðla nöfn þeirra fimm 
manna sem atkvæði skulu hljóta. Varamenn stjórnar er ekki kosnir sérstaklega heldur 
fylgja þeir aðalmönnum. 
 

10. STJÓRNARFUNDIR OG VERKEFNI 
Stjórn C.I. mótar stefnu og megináherslur og fer með yfirstjórn samtakanna á milli 
félagsfunda. Stjórn skiptir með sér verkum á fyrsta fundi eftir aðalfund og kýs úr sínum 
hópi formann, varaformann og ritara. Stjórnin heldur fundi ársfjórðungslega eða oftar ef 
minnst tveir stjórnarmenn óska þess. Stjórnin er kosin til eins árs í senn.  

Formaður boðar til stjórnarfundar með minnst 7 daga fyrirvara. Í fundarboði skal getið 
helstu mála sem taka skal fyrir á fundinum. Stjórnarfundur er lögmætur ef hann sækja 
auk formanns minnst fjórir meðstjórnendur eða varamenn fyrir þá. Falli atkvæði jöfn við 
atkvæðagreiðslu í stjórn C.I. ræður atkvæði formanns úrslitum.  
 
Ákvarðanir stjórnarfunda skal skrá í fundargerðir.  
 
Alla samninga og skuldbindingar sem stjórnin gerir fyrir hönd C.I. samkvæmt 
samþykktum þessum og ákvörðunum félagsfunda eru bindandi fyrir alla félagsaðila, þó 
málefnið hafi ekki verið undir þá borið. Allar samþykktir félagsfunda skal kynna 
félagsaðilum svo fljótt sem verða má.  
 
Stjórn C.I getur ekki skuldbundið félagsaðila fjárhagslega um hærri upphæð en nemur 
árgjaldi félagsaðila.  
 
Firma C.I. ritar formaður og tveir stjórnarmenn saman. Stjórnin getur veitt 
prókúruumboð. 
 

11. FRAMKVÆMDASTJÓRI 
Stjórnin getur lagt fram tillögu um ráðningu framkvæmdastjóra og/eða aðra starfsmenn 
og ákveðið launakjör þeirra en slík ráðning er þó háð samþykki félagsfundar. Ef 
framkvæmdastjóri er ráðinn stýrir hann starfsemi samtakanna í samráði við stjórnina. 
Hann hefur á hendi daglegan rekstur og eftirlit. Einnig gerir hann tillögur til stjórnar 
varðandi rekstur samtakanna og áherslur í starfsemi þeirra. 
 

12. ÁRSREIKNINGUR 
Fyrir marslok ár hvert skal stjórnin hafa lokið við gerð reikninga þeirra fyrir næstliðið 
reiknisár og löggiltur endurskoðandi hafa endurskoðað þá. Viku fyrir aðalfund skulu 
reikningur C.I. fyrir liðið ár ásamt athugasemdum endurskoðanda vera félagsaðilum til 
sýnis á skrifstofu samtakanna. 
 

13. ÁRGJÖLD 
Aðalfundur ákveður árlega árgjald til samtakanna og gildir sú ákvörðun frá upphafi 
líðandi árs.  
 
Árgjöld skulu innheimt einu sinni á ári með gjalddaga 20 dögum eftir áðalfund ár hvert. 
gjalddaga. Ef árgjald er ekki greitt á eindaga er heimilt að reikna dráttarvexti frá 
gjalddaga.  
 
Nýir félagar greiða árgjald frá og með þeim árshelmingi sem er að líða þegar þeir eru 
teknir inn í samtökin.  
 
Þeir sem segja sig úr samtökunum, greiða árgjald til þeirra áramóta þegar þeir ganga út. 
Þegar um brottvikningu er að ræða skal greiða árgjald til loka þess árshelmings er 
brottvikning fer fram.  
 
Aðilar að samtökunum bera ekki ábyrgð á neinum skuldbindingum samtakanna umfram 
það sem leiðir af ákvæðum kafla þessa. 
 
 
 
 

14. BREYTINGAR Á SAMÞYKKTUM 

Breytingar á samþykktum þessum má aðeins gera á lögmætum félagsfundi, enda hafi 
þess verið getið í fundarboði að lagabreyting yrði til meðferðar á félagsfundi og meginefni 
breytinganna kynnt í fundarboði. Til samþykktar lagabreytinga þarf minnst 2/3 hluta allra 
greiddra atkvæða á fundinum.  
 

15. FÉLAGSSLIT 
 

Tillögu um slit á C.I. eða samruna þeirra við önnur samtök eða félög skal fara með á 
sama hátt og lagabreytingar, að öðru leyti en því að 3/4 hluta atkvæða á félagsfundi þarf 
til að samþykkja slit á samtökunum eða samruna þeirra við önnur félög. Slíka tillögu má 
ekki taka til afgreiðslu nema hún hafi verið kynnt í fundarboði. 
 
Fundur sem samþykkir slit samtakanna eða samruna þeirra við önnur samtök á löglegan 
hátt skal einnig ákveða hvernig ráðstafa skuli eignum þeirra og greiðslu skulda.  
 

16. GILDISTAKA 
 
Samþykktir þessar öðlast fullt gildi frá og með 3. apríl 2024. 
 


